
 

 

 

 

 

 

 

 

 

„Ég varð fyrir lúmsku einelti því þetta var 

aldrei líkamlegt.“ 

 

 

Inga Sif Ingimundardóttir 

 

 

 

 

 

 

 

Lokaverkefni til BA-prófs 

Uppeldis- og menntunarfræðideild  

 

 





 

„Ég varð fyrir lúmsku einelti því þetta var  

aldrei líkamlegt“  

 

Inga Sif Ingimundardóttir 

 

 

 

 

 

 

 

 

 

 

 

Lokaverkefni til BA-prófs í uppeldis- og menntunarfræði 

Leiðbeinandi: Eyrún María Rúnarsdóttir 

 

 

Uppeldis- og menntunarfræðideild 

Menntavísindasvið Háskóla Íslands 

Júní 2015  



 

 

 

 

 

 

 

 

 

 

 

 

„Ég varð fyrir lúmsku einelti því þetta var aldrei líkamlegt.“ 

Ritgerð þessi er 14 eininga lokaverkefni til BA-prófs  

í uppeldis- og menntunarfræði við Uppeldis- og menntunarfræðideild,  

Menntavísindasviði Háskóla Íslands 

© Inga Sif Ingimundardóttir 2015  

Óheimilt að afrita ritgerðina á nokkurn hátt nema með leyfi höfundar. 

Prentun: Bóksala kennaranema 

Reykjavík, Ísland 2015  



3 

Ágrip  

Einelti hefur verið rannsakað töluvert í gegnum árin. Þó hefur lítið verið rannsakað hvort 

einelti sé falið og ef svo er, af hverju það er falið og hverjar algengustu birtingarmyndir 

eineltis eru. Markmið þessa verkefnis er að vekja til umhugsunar um einelti, að við 

verðum betur í stakk búin að koma auga á það með því að þekkja birtingarmyndir þess. 

Jafnframt er markmiðið að átta sig á því hvort einelti sé falið. Til að svara þessum 

spurningum var notast við ritrýndar tímaritsgreinar ásamt öðru efni. Niðurstöður benda til 

að algengustu birtingarmyndir eineltis séu alls sex talsins; beint og óbeint einelti, rafrænt 

einelti, kynferðislegt og kynþáttaeinelti og hópeinelti. Þá kom í ljós að einelti er töluvert 

falið og má rekja það til þeirrar skammar og hræðslu sem þolendur eineltis upplifa þegar 

þeir eru lagðir í einelti. Mikilvægt er að þekkja birtingarmyndir eineltis svo hægt sé að 

greina á milli þess um hvort stríðni eða einelti sé að ræða, koma þannig betur auga á 

einelti og ná að uppræta það. 

Formáli 

Verkefni þetta er unnið á vormisseri 2015 sem 14 eininga lokaverkefni til BA gráðu við 

uppeldis- og menntunarfræðideild Háskóla Íslands. Í titli ritgerðarinnar vitna ég í Pál Óskar 

Hjálmtýsson sem sagði frá reynslu sinni sem þolandi eineltis í bók Svövu Jónsdóttur, Hið 

þögla stríð – einelti á Íslandi. Leiðbeinanda mínum, Eyrúnu Maríu Rúnarsdóttur, þakka ég 

fyrir góða leiðsögn og aðstoð við vinnu þessa verkefnis. Unnusta mínum þakka ég frá 

mínum dýpstu hjartarótum fyrir mikla þolinmæði í minn garð og hvatningu í gegnum 

námið. Ég þakka foreldrum mínum fyrir alla aðstoðina á meðan á námi mínu stóð, án 

þeirra hefði þetta ekki gengið upp. Systkinum mínum þakka ég fyrir að hafa allan tímann 

haft trú á mér. Bestu vinkonu minni, Heiðrúnu Töru, þakka ég fyrir að hafa alltaf haft 

óbilandi trú á mér, alveg sama hvað, og dregið mig upp úr holunni sem ég gróf mér undir 

lok síðasta misserisins. Drengirnir mínir tveir, Jón Orri og Arnar Smári, eiga hvað mestar 

þakkir skilið. Þakkir fyrir þolinmæði í garð mömmu þegar álagið var mikið og endalaus 

faðmlög og óbilandi ást, án þeirra hefði þetta verkefni aldrei orðið til, án þeirra stæði ég 

ekki hér í dag.  

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

 

  

Reykjavík, ____.__________________ 2015 

 

_________________________________ _________________________________ 

1 Inngangur  

Þróun á sviði eineltismála og forvörnum gegn því hefur fleytt fram síðastliðin ár og áratugi 

og það hefur skilað sér í bættri þekkingu og úrræðum. Þó hefur ekki tekist að útrýma 

einelti og virðist það vera lífsseigt í þjóðfélagi Íslendinga. Einelti finnst á öllum stigum 

íslensks þjóðfélags, það virðist litlu máli skipta hversu gamall einstaklingurinn er, hvaðan 

hann kemur eða hvaða stöðu hann gegnir í þjóðfélagi okkar. 

Einelti hefur verið skilgreint á marga vegu og fer það eftir fræðimönnum hvernig það er 

skilgreint. Samkvæmt Dan Olweus er einelti þegar „nemandi verður fyrir síendurteknu 

áreiti, af hendi einstaklings eða hóps, sem hefur í för með sér neikvæðar afleiðingar fyrir 

nemandann.“ (Sjöfn Kristjánsdóttir o.fl. 2001, bls. 12).  

Mörg alvarlegustu eineltismálin hérlendis rata í fjölmiðla á einn eða annan hátt. Það 

segir mikið til um hversu mikil vitundavakningin er orðin. Foreldrar eru einnig farnir að 

láta heyra í sér í meiri mæli ef þeim finnst vegið að barni sínu á einn eða annan hátt. 

Grunnskólar landsins eru farnir að taka því alvarlegar þegar nemandi verður fyrir einelti. 

Einelti getur verið lúmskt í einhverjum tilvikum og oftar en ekki hefur fólki þótt erfitt að 

koma auga á það.  

 Vegna þess hversu lúmskt einelti getur verið er nauðsynlegt að almenningur og 

fagfólk geri sér grein fyrir því hverjar birtingarmyndir eineltis eru og geti gert greinarmun 

á því hvenær er um stríðni að ræða og hvenær einelti. Birtingarmyndirnar eru þó nokkrar, 

sumar þeirra vel faldar en aðrar ef til vill sýnilegri. Nauðsynlegt er að vita hverjar 

mögulegar ástæður eru fyrir því hvort einelti sé falið eða ekki sérstaklega í ljósi þess að 

rannsóknir hafa sýnt að einelti á sér einna helst stað á skólatíma (Olweus, 2005) og hversu 

há tíðni eineltis er í grunnskólum landsins. 

Markmið þessa verkefnis er að skoða hvernig einelti getur birtst í því skyni að átta sig 

á því hvort og hvers vegna einelti getur verið falið. Umfjöllun verkefnisins tekur mið af 

þessu og verður sjónum beint að þolendum og gerendum í eineltismálum, 

birtingarmyndum eineltis ásamt því að tíðni og rannsóknarniðurstöður verða tíundaðar.  

Í þessu skyni er skoðað hvaða ástæður liggja að baki þess hvort börn segi eða segi ekki frá 

einelti sem þau verða fyrir ekki, fjallað er um gerendur og þolendur í eineltismálum. Að 

hluta er byggt á fræðilegum heimildum um efni en einnig er leitað í smiðju þolenda og 

gerenda í eineltismálum sem sagt hafa frá reynslu sinni opinberlega og gefið hefur verið 

út á bók. Vonast er til að þessi nálgun veiti góða innsýn í efnið og varpi ljósi á viðkvæmt 

viðfangsefni. 

Lagt er upp með eftirfarandi rannsóknarspurningar: 

  Er einelti falið? 

  Hafa birtingarmyndir áhrif á hvort þolandi segir frá upplifun sinni eða ekki? 

Eftir inngang verður fjallað almennt um einelti og farið nánar í skilgreiningar þess. Í kjölfar 

þess verður fjallað um ástæður eineltis og mörkin milli eineltis og leiks. Tíðni eineltis verða 

gerð góð skil sem og gerendum og þolendum í eineltismálum. Að lokum verður fjallað um 

birtingarmyndir eineltis og hversu mikilvægt er að þekkja þær og geta greint þær í sundur. 

Í lokaorðum verður efnið dregið saman og rannsóknarspurningum svarað 

2 Einelti 

Til að sporna við einelti og vinna með eineltismál er mikilvægt að skilja verknaðinn sem á 

sér stað. Þá er mikilvægt að fjalla um algengustu skilgreiningar eineltis svo sameiginlegur 

skilningur einstaklinga sé til staðar. 

2.1 Hvað er einelti? 

Skilgreiningar á einelti eru margar en í grunninn eru þær allar byggðar á því sama. Dan 

Olweus er oft sagður vera frumkvöðull á sviði rannsókna á einelti frá árinu 1971, en hann 

er þekktur víða um heim fyrir eineltisáætlun sína. Samkvæmt Olweus er einelti þegar 

„nemandi verður fyrir síendurteknu áreiti, af hendi einstaklings eða hóps, sem hefur í för 

með sér neikvæðar afleiðingar fyrir nemandann.“ (Sjöfn Kristjánsdóttir, Daníel Reynisson, 

Halldór S. Guðmundsson, Hjördís Árnadóttir, Hrefna Friðriksdóttir og Vanda 

Sigurgeirsdóttir, 2011, bls. 12). 

Page og Page (2003) hafa einnig skilgreint einelti og segja einelti vera ofbeldi sem á 

sér stað yfir visst tímabil sem gæti haft dýrkeyptar afleiðingar fyrir þolanda. Samkvæmt 

Page og Page getur einelti verið bæði líkamlegt og andlegt, einnig kemur fram í 

skilgreiningunni að einelti sé töluvert frábrugðið stríðni að því leytinu til að einelti kemur 

fram í langvarandi og síendurteknu áreiti. 

Sharp og Smith (2000) hafa lagt áherslu á misbeitingu valds og yfirráðum yfir 

þolandanum í skilgreiningum sínum á einelti. Þau telja að alltaf sé viss valdamunur til 

staðar í hópum vegna ýmissa þátta, svo sem styrks eða stærðar, hæfni, styrks 

persónuleikans og viðurkenningu á valdamisræmi. Guðjón Ólafsson (1996) segir einelti 

vera þegar einhver er tekinn fyrir og píndur, bæði líkamlega og andlega. 

Það er ef til vill best að lýsa hugtakinu einelti með því að greina frá í hvaða mynd það 

birtist og er hvað mest áberandi. Eins og gefur að skilja er einelti neikvæður ofbeldisfullur 

verknaður sem kemur fram í hegðun fólks og flokkast undir annað hvort líkamlegt eða 

andlegt ofbeldi. Til þess að bæði líkamlegt og andlegt ofbeldi geti flokkast sem einelti 

verður það að eiga sér stað endurtekið í skemmri eða lengri tíma og að einn einstaklingur 

er tekinn fyrir af öðrum einstaklingi eða hópi (Roland og Vaaland, 2003).  

Börn eru saklausir óvitar og það koma tímar í lífi barna þar sem þeim mun ekki semja 

við hvort annað. Þau mál þarf að leysa, þau er þó ekki leyst með einelti. Því er afar 

nauðsynlegt að greina aðstæður rétt. En til þess að geta greint aðstæður strax er 

mikilvægt að vita hvað felst í einelti. Í einelti felst misbeiting á valdi einstaklinga, sá 

kraftmeiri ræðst á þann kraftminni (Roland, Vaaland og Vaaland, 2001).  

Það er hvergi hægt að finna skilgreiningu á einelti í íslenskri löggjöf. Mikilvægt er að 

bæta úr því með markvissum hætti. Það að hafa skilgreiningu á einelti í lögum er 

mikilvægt til að afmarka þá háttsemi sem telst til eineltis og tryggja þar af leiðandi 

sameiginlegan skilning á hugtakinu sem getur stuðlað að samhæfðari viðbrögðum, 

auðveldað þverfaglega samvinnu og lagt grunn að markvissara rannsókarstarfi (Hrefna 

Friðriksdóttir, Daníel Reynisson, Halldór S. Guðmundsson, Hjördís Árnadóttir, Sjöfn 

Kristjánsdóttir og Vanda Sigurgeirsdóttir, 2011). Í Ábyrgð og aðgerðir – niðurstöður 

þverfræðilegrar rannsóknar á einelti meðal barna á Íslandi leggja höfundar til að einelti 

verði skilgreint í íslenskri löggjöf á eftirfarandi hátt: 

... sem endurtekna ámælisverða háttsemi af hálfu eins eða  

fleiri saman, þ.e. hegðun, athöfn eða athafnaleysi, sem er 

til þess fallin að meiða, niðurlægja, gera lítið úr, móðga, 

særa, mismuna, ógna og valda vanlíðan hjá þeim sem hún 

beinist að. Þetta á m.a. við um skilaboð eða aðrar upplýsingar 

sem miðlað er í síma eða með rafrænum hætti. Hér er þó 

almennt ekki átt við samskipti eða skoðanaskipti meðal jafningja. 

(Hrefna Friðriksdóttir o.fl., 2011, bls. 38) 

Einelti er ekki einangrað fyrirbæri án tengsla við það andrúmsloft sem ríkir í því umhverfi 

sem einelti á sér stað í. Einelti er afleiðing erfiðleika og vandræða í samskiptum 

einstaklinga. Einnig er mikilvægt að halda því til haga að einelti á sér stað á öllum stigum 

íslensks þjóðfélags (Guðjón Ólafsson, 1996). 

Mikilvægt er að þekkja einkenni eineltis er og því er nauðsynlegt að hægt sé að finna 

skilgreiningu á einelti í íslenskum lögum. Þá er möguleiki á því að allir einstaklingar 

landsins öðlist svipaðan skilning á hugtakinu og geti þar af leiðandi verið opnari fyrir þeirri 

samfélagslegu umræðu sem einelti getur og ætti í raun að skapa.  

2.2 Ástæður eineltis 

Þrátt fyrir ótal rannsóknir á einelti hafa fræðimenn ekki enn fundið neitt algilt svar við því 

hverjar ástæður eineltis séu. Er það vegna þess að einelti er flókið fyrirbæri og erfitt er að 

segja nákvæmlega til um ástæður sem liggja að baki þeim verknaði sem einelti felur í sér. 

Þó hafa þrír þættir verið greindir sem taldir eru hafa áhrif og þeir eru; einstaklingurinn, 

fjölskyldan og skólinn. Talið er að sumar uppeldisaðferðir foreldra séu líklegri en aðrar til 

að ala af sér gerendur. Þannig getur skortur á athygli og hlýju sem barnið fær frá 

foreldrum sínum ásamt litlu eftirliti og ofbeldisfullri hegðun heima fyrir aukið líkur á því að 

börnin verði gerendur (Sudermann, Jaffe og Schieck, 1996). Skapgerð einstaklingsins hefur 

einnig áhrif. Erling Roland (2002) hefur haldið því fram að ástæður eineltis búi eingöngu í 

gerandanum. Hann segir að drifkraftur eineltis sé árásarhneigð einstaklingsins, þar sem 

gerendur kvelji aðra án nokkurrar ástæðu því þeir hafi ánægju af því. Olweus (2006) telur 

að í stuttu máli megi segja að gerendur hafi töluverða þörf fyrir það að ráðskast með aðra 

og afla sér þannig valds með því að hafa betur og kúga aðra sem getur valdið því að 

gerandinn hækki í áliti í augum einstakra einstaklinga. Hvað varðar orsakir eineltis eru 

persónueinkenni talin skipta meira máli en ytri þættir. Því þykja þau börn sem eru óörugg, 

feimin, hlédræg og viðkvæm líklegri en önnur til þess að verða þolendur eineltis 

(Þórhildur Líndal, 2003).  

Að mati Olweusar (2005) getur ástúð og umhyggja foreldra, skýr mörk um muninn á 

réttu og röngu, ásamt því að beita ekki líkamlegum refsingum við uppeldið, mótað 

sjálfstæða, geðstillta einstaklinga sem eru í langflestum tilfellum ekki árásarhneigðir. 

Ástæður eineltis eru töluvert flóknari en hér um ræðir. Þær eru oft mjög alvarlegar en ekki 

er nægt rými fyrir nánari útlistingu á því efni hér. 

2.3 Mörk milli eineltis og leiks 

Mikilvægt er að vera vakandi fyrir þeim vísbendingum sem gætu hugsanlega gefið til 

kynna að einelti eigi sér stað. Einkenni eineltis eru sýnileg annars vegar en töluvert minna 

sýnileg hins vegar. Þau einkenni sem eru hvað sýnilegust tilheyra beinu einelti, einkennin 

eru líkamlegt ofbeldi, árekstrar við aðra og barsmíðar. Einkennin þurfa að koma fram 

tvisvar sinnum eða oftar á stuttu tímabili (Guðjón Ólafsson, 1996).  

Börn hafa mikla hreyfiþörf og þurfa að geta hreyft sig bæði frjálst og óhindrað. Börn 

geta gantast í góðu, tuskað hvort annað til og uppnefnt án þess að hlutirnir þróist í einelti. 

Það getur reynst fólki erfitt að gera greinarmun á um hvort sé að ræða stríðni eða einelti, 

en ærslafullur leikur og stríðni á eins vingjarnlegum nótum og hægt er flokkast ekki undir 

einelti. Þó er greinarmunur á góðlátlegri ögrun og einelti. Það sem skilur að stríðni og leik 

annars vegar og svo einelti hins vegar er sambandið milli gerandans og þolandans og 

tilgangurinn með samskiptunum þeirra á milli. Ef annað barnið nær ákveðnu valdi yfir 

hinu og notfærir sér það í samskiptaferlinu með því að valda hinu barninu líkamlegri eða 

andlegri vanlíðan eða hvort tveggja þá flokkast það sem eineltisatvik (Anna Margrét 

Einarsdóttir og Halla Heimisdóttir, e.d.). 

Umboðsmaður barna tekur skýrt fram hvenær farið er yfir mörkin og hvenær atvikin 

þróast í einelti. Farið er yfir mörk þegar einstaklingur verður fyrir niðurlægjandi áreiti eða 

ofbeldi og skiptir þá ekki máli hvort það er líkamlegt eða andlegt (Umboðsmaður barna, 

e.d.). Þegar um einelti er að ræða er ferlið þannig að gerandi reynir viljandi að valda 

þolanda meiðslum eða öðrum óþægindum. Þetta myndi þó einungis teljast einelti ef um 

væri að ræða ójafnvægi á milli gerenda og þolanda (Drake, Price og Telljohann, 2003). 

Fólki kann að finnast erfitt að gera greinarmun á góðlátlegum leik barna og einelti. Því 

er einnig mikilvægt að þekkja muninn. Fullorðnir aðilar þurfa að geta lesið rétt í aðstæður 

og skorist í leikinn á réttum tíma ef þeir verða varir við að leikurinn sé að þróast út í annað 

en góðlátlegan leik barna á milli.  

2.4 Tíðni eineltis 

Þegar skoðaðar eru niðurstöður rannsóknar á einelti er brýnt að hafa í huga hvernig hver 

og ein rannsókn er framkvæmd þar sem skilgreiningin á einelti er ekki alltaf sú sama. Það 

er meðal annars megin ástæða þess að tölfræðilegar niðurstöður um tíðni eineltis eru ekki 

ávallt samhljóða (Sjöfn Kristjánsdóttir o.fl., 2011).  

Niðurstöður rannsókna á tíðni eineltis eru mjög ólíkar. Könnun var gerð meðal 337 

nemenda í Öldutúnsskóla árið 2010 og sýnir hún að 6% barna í 4.-7. bekk og um 8,1% 

barna í 8.-10. bekk sögðust hafa orðið fyrir einelti oftar en 1-2 sinnum í mánuði. Af þeim 

sögðust 33,3% nemenda hafa orðið fyrir einelti í eitt ár eða lengur (Sjöfn Kristjánsdóttir 

o.fl., 2011).  

Ársæll M. Arnarsson og Þóroddur Bjarnason (2009) unnu úr íslenskum gögnum sem 

fengin voru úr landskönnuninni Heilsa og lífskjör skólanema (HBSC) til að rannsaka hversu 

algengt einelti væri hjá strákum og stelpum í 6., 8. og 10. bekk. Notuð var skilgreining 

Solbergs og Olweus um einelti, þ.e. að einelti eigi sér stað í það minnsta tvisvar til þrisvar í 

mánuði og með því fundu þeir út hvort nemendur voru gerendur, þolendur eða hvort 

tveggja. Könnunin var lögð fyrir í febrúar 2006 og þá með stöðluðum spurningalista. Alls 

fengust svör frá 88,3% af heildarþýðinu eða 11.813 svör af þeim 13.384 nemendum sem 

könnunin var lögð fyrir. Leiddi rannsóknin í ljós að 1.020 nemendur, 8,8%, viðurkenndu að 

vera gerendur eineltis, þolendur eða hvorutveggja. Hlutfallslega fækkaði þolendum eftir 

því sem börnin eltust en á sama tíma fjölgaði gerendum. Talið var að strákar væru allt að 

tvöfalt líklegri en stelpur til að vera annað hvort þolandi, gerandi eða hvoru tveggja í 

eineltismálum (Ársæll M. Arnarsson og Þóroddur Bjarnason, 2009).  

Fjórum árum seinna var spurningalistinn lagður aftur fyrir 6., 8. og 10. bekk og tóku 

11.561 nemendur þátt. Heildaralgengi eineltis stóð nokkurn veginn í stað en 8,9% 

nemenda töldu sig vera þolendur, gerendur eða vera hvoru tveggja. Það varð hins vegar 

töluverð breyting á hlutfalli gerenda og þolenda á þessu tímabili. Í heildina fjölgaði 

þolendum um 1,1%; voru 4,2% árið 2006 en urðu 5,3% árið 2010. Á sama tíma fækkaði 

þeim sem töldu sig vera gerendur um 1,2%; voru 3,6% árið 2006 en fór niður í 2,4% árið 

2010. Þó fjölgaði strákum sem þolendum um fjórðung og þá sérstaklega meðal þeirra 

yngstu á meðan stelpum sem þolendum fjölgaði um þriðjung (Ársæll M. Arnarsson og 

Þóroddur Bjarnason, 2009).  

Meginniðurstöður þessara rannsókna sýna að þó heildarhlutfall barna sem tengjast 

einelti á einn eða annan hátt sé það sama 2006 og 2010 hefur þolendum fjölgað en 

gerendum fækkað (Ársæll M. Arnarsson og Þóroddur Bjarnason, 2012). Seinni rannsóknin 

leiddi það sama í ljós hvað varðar það hverjir gerendurnir eru, strákar eru töluvert líklegri 

til að leggja aðra nemendur í einelti (Ársæll M. Árnason og Þóroddur Bjarnason, 2009). 

Í nýlegri skýrslu á vegum UNICEF um rétt barna er meðal annars fjallað um einelti. Við 

vinnslu skýrslunnar var notast við gögn sem sýndu tengsl á milli líðan og sjálfsálit 

grunnskólabarna við einelti. Skólapúlsinn vann úr gögnunum. Gögnin eru frá árunum 2009 

til 2012. Niðurstöður Skólapúlsins leiða í ljós að dregið hefur úr einelti í flestum af þeim 61 

grunnskóla sem tók þátt. Töluverð neikvæð þróun mældist í aðeins fimm skólum þegar 

hlutfallsleg skipting heildarþróunar frá 2009 til 2012 var skoðuð. Einelti var algengast í  

6. bekk og mældist þar 12% en í 10. bekk mældist það lægra, eða 7%. Niðurstöðurnar eru í 

samræmi við rannsókn Ársæls og Þórodds um að eftir því sem börnin eldist þeim mun 

minna verði eineltið. Þó kom fram ein áberandi skekkja en niðurstöður Skólapúlsins leiddu 

í ljós að stelpur eru líklegri en strákar til þess að verða fyrir miklu einelti, 10% stelpna en 

7% stráka (Lovísa Arnardóttir, 2013). Niðurstöðurnar eru þó í samræmi við rannsókn 

Ársæls og Þórodds frá 2012 en sú rannsókn leiddi í ljós að strákar væru líklegri, en stelpur, 

að verða fyrir einelti. Til þess að leitast svara við þessum tveimur þáttum voru nemendur 

spurðir hversu oft þeir hefðu verið lagðir í einelti og hversu oft þeir hefðu lagt aðra í 

einelti á undanförnum mánuðum (Ársæll M. Arnarsson og Þóroddur Bjarnason, 2012). 

Erfitt getur verið að bera saman rannsóknir á einelti. Er það vegna þess að rannsóknir á 

tíðni eineltis markast af því hvaða skilgreiningar á einelti eru notaðar hverju sinni, hvaða 

tímaramma rannsakendur miða við og hvaða rannsóknaraðferðir eru notaðar (Skolverket, 

2011; Farrington og Ttofi, 2010).  

Ísland hefur staðið sig þokkalega í baráttunni gegn einelti. Í samanburðarkönnun sem 

framkvæmd var af WHO rannsóknarnetinu Health Behavior in School-Aged Children 

(HBSC) í 41 landi þar sem 204.534 börn á aldrinum 11, 13 og 15 ára svöruðu kom fram 

mismikið einelti eftir þeim löndum sem skoðuð voru (Currie, Currie Gabhainn, Godeau, 

Roberts, Smith o.fl.,2008). Ef litið er á heildarmyndina þá virðist einelti vera minnst á 

Íslandi af þeim löndum sem tóku þátt í rannsókninni (Ársæll M. Arnarsson og Þóroddur 

Bjarnason, 2012).  

Draga má þá ályktun af niðurstöðunum að algengi eineltis hafi dregist töluvert saman 

undanfarin ár. Niðurstöður Ársæls og Þórodds (2012) sýna þó að heildaralgengi eineltis sé 

svipað árið 2006 og árið 2010. Mikil fækkun er þó á þeim nemendum sem verða fyrir 

einelti eftir því sem nemendurnir verða eldri. Samkvæmt Skólapúlsinum hefur dregið úr 

einelti undanfarin ár í þeim grunnskólum sem tóku þátt, fyrir utan fimm skóla. Það er 

mjög ánægjulegt að sjá hversu mikið einelti hefur dregist saman en við verðum þó að 

passa okkur á því að halda áfram að hafa augun vel opin og vera vakandi. 

Mikill aðferðafræðilegur munur getur verið á rannsóknum á einelti. Því er mikilvægt 

að skoða hvaða skilgreiningar eru notaðar á einelti í hverri rannsókn fyrir sig. Rannsóknir 

undanfarinna ára hafa þó sýnt að Ísland er að standa sig þokkalega í alþjóðlegum 

samanburði. Hér á eftir verður rætt um einkenni gerenda í eineltismálum og þær 

afleiðingar sem gerendur gætu þurft að kljást við.  

2.5 Gerendur 

Gerendur eru þeir einstaklingar sem leggja aðra í einelti, hvort sem það er til lengri eða 

styttri tíma. Gerandi er því sá sem gerir og framkvæmir. Það getur reynst erfitt að koma 

auga á hverjir það eru sem leggja aðra í einelti. Einelti er oft vel falið og ætla má að 

gerendur eigi við einhverja erfiðleika að stríða heima fyrir eða í skólanum.  

Algengt er að gerendur eineltis verði gerendur í eineltismálum snemma á lífsleiðinni, 

ekki óalgengt að það gerist í leikskóla. Gerendur eru oftar en ekki börn sem koma af 

heimilum þar sem þeim er ekki gerð nægilega vel grein fyrir muninum á réttu og röngu 

(Þórhildur Líndal, 2003). 

Að mörgu leyti skera gerendur sig ekki úr nemendahópnum og sem hópur þá líta þessi 

börn ekkert öðruvísi út en önnur börn (Elín Einarsdóttir og Guðmundur Ingi Leifsson, 

2001). Einkenni gerenda eru þau að þeir eiga það til að vera árásarhneigðari, og hafa ef til 

vill jákvæðara viðhorf til ofbeldis í einhverjum tilfellum, heldur en önnur börn. Gerendur 

eiga til að hafa ríka þörf til þess að ráðskast með aðra og kvelja og sýna ekki miklar 

tilfinningar eða áhuga á líðan annarra (Guðjón Ólafsson, 1996). Samkvæmt Olweus (2005) 

eru börn sem eiga á hættu að leggja aðra í einelti með eitt eða fleiri sameiginleg einkenni: 

- Viðhorf þeirra til ofbeldis er jákvæðara en nemenda almennt. 

- Þau hafa mikla þörf fyrir að ráðskast með aðra og valta yfir þá, að upphefja 

sig með valdi og hótunum til að fá vilja sínum framgengt.  

- Ef um pilta er að ræða eru þeir oft líkamlega sterkari en félagarnir og einkum 

sterkari en þolendur eineltis. 

- Þau eru oft skapbráð, fljótfærin og hafa litla þolinmæði gagnvart hindrunum 

og frístundum. 

- Þau eiga erfitt með að fara eftir reglum. 

- Þau virðast harðskeytt („töff“) og sýna þolendum eineltis litla samúð. 

- Þau eru fær um að kjafta sig út úr erfiðum aðstæðum. (Olweus, 2005, bls. 9) 

Ástæður þess að einstaklingur leggur annan einstakling í einelti eru margar og 

mismunandi, til dæmis að gerandinn hefur sjálfur verið lagður í einelti (Sharp og Smith, 

2000). Flestir hafa myndað sér þá skoðun á gerendum að þeir finni ekki fyrir samúð með 

þolanda sínum og svífist þar af leiðandi einskis en niðurstöður rannsóknar Kaukiainen-

Ladd og Skinner (2002) leiddi annað í ljós. Samkvæmt þeirri rannsókn er eitt helsta 

einkenni gerenda lítil hræðsla og lítið óöryggi. Tilfinninga- og félagsleg færni þeirra er ef til 

vill betri en talið hefur verið. Þó er ekki hægt að halda því fram að sjálfsálit þeirra tengist 

einelti á einn eða annan hátt (Kaukianien-Ladd og Skinner, 2002).  

Til er önnur tegund af gerendum en það eru svokallaðir áhangendur en það er sá 

hópur gerenda sem stendur hjá og gerir ekkert til að stöðva það sem fram fer. Þeir 

einstaklingar sem falla undir áhangendur eiga ef til vill ekkert sameiginlegt með þeim sem 

fer fyrir hópnum en dragast þó af einhverjum ástæðum inn í atburðarrásina. Þau sem 

tilheyra þessum hóp hafa ef til vill sjálf orðið fyrir einelti og finnst því það vera sjálfum sér 

í hag að standa með gerendanum heldur en þolenda (Guðjón Ólafsson, 1996).  

Í bókinni Hið þögla stríð er fjallað um einelti. Þar er rætt við þolendur og gerendur 

eineltis, einnig við einstaklinga sem voru hvoru tveggja. 

Baldur Þór Eyjólfsson var gerandi. Hann segir sig hafa verið snarbilaðan þegar hann var 

yngri og að fyrsti skóladagurinn hans í 1.bekk hafi verið forsmekkurinn að því sem koma 

skyldi. Hann segir sig hafa verið í eilífri uppreisn sem barn og unglingur og í raun mest allt 

sitt líf. Baldri fannst það vera eðlilegur hlutur að leggja aðra í einelti en hann gerði það á 

hverjum degi í mörg ár og fannst hann því vera eðlilegur einstaklingur. Um þetta segir 

Baldur: 

Ég held að það hafi ekki liðið einn dagur í tíu ár sem ég „böggaði“ ekki 

einhvern.  

Ég gerði oft grín að krökkum sem voru öðruvísi en aðrir. Þeir lágu vel við höggi.  

Enginn af þeim hafði gert mér nokkurn skapaðan hlut. (Baldur Þór Eyjólfsson, 

2003, bls. 49) 

Hér hefur komið fram hverjir eru gerendur í eineltismálum, hver helstu einkenni þeirra 

eru og hvaða áhrif afleiðingarnar geta haft á þá. Sjá má að afleiðingar þess að vera gerandi 

eru töluverðar og í ljósi þess er mikilvægt að skoða einelti enn frekar.  

2.5.1 „Taglhnýtingar“ 

Einn hópur gerenda er oft kallaður taglhnýtingar. Þeir gerendur eru með í að kvelja aðra 

og eru þeir stundum með og stundum ekki. Þessir einstaklingar hafa ekki sömu einkenni 

og forystusauðirnir en blandast þó inn í þá atburðarás sem á sér stað. Einhverjir meðlimir 

þessa hóps kunna að hafa „lent í“ gerandanum og sjá sér því hag í að standa frekar með 

honum og taka að litlu leyti þátt í eineltinu en að eiga á hættu að verða að „skotmarki“. 

Önnur skýring er að sumir einstaklinganna taka sér aðra gerendur til fyrirmyndar og vilja 

líkjast þeim á einn eða annan hátt (Guðjón Ólafsson, 1996).  

Ástæða þess að einstaklingar sem eru á móti neikvæðu atferli, eru friðsamir og á móti 

ofbeldi taka þátt í að kvelja aðra er að siðferðisviðmið hópsins sem barnið tilheyrir hefur 

tilhneigingu til að fara niður á lægsta stig sem er í hópnum. Þetta er þekkt 

félgssálfræðilegt fyrirbæri. Einstaklingarnir því trúa jafnvel ekki eftir á, þegar talað er við 

þau í einrúmi, að þau hafi verið gerendur (Guðjón Ólafsson, 1996). 

Allir verknaðir einstaklings hafa einhverjar afleiðingar, hvort sem þær eru góðar eða 

slæmar. En þær afleiðingar sem einelti hefur á gerendur þess eru neikvæðar og verða 

sífellt augljósari eftir því sem gerandinn eldist (Svava Jónsdóttir, 2003). Töluverðar líkur 

eru á að hegðun gerandans hafi áhrif á skólagöngu hans, atvinnu seinna meir og samskipti 

við fjölskyldu og vini. Rannsóknir sýna fram á að gerendur eru líklegri til að sýna mikla 

andfélagslega hegðun og eru líklegri til að leiðast þar af leiðandi út í afbrot og glæpi 

(Þórhildur Líndal, 2003).  

Gerendur eru þeir sem leggja aðra í einelti og talið er að þá skorti þekkingu á 

muninum á réttu og röngu. Gerendur fara ekki varhluta af því að kljást við afleiðingar 

eineltis á einn eða annan hátt. Hér á eftir verður rætt um einkenni þolenda og þær 

afleiðingar sem þolendur kljást við.  

2.6 Þolendur 

Fórnarlömb eineltis eru kölluð þolendur. Samkvæmt Íslenskri orðabók (2002) á það orð 

við einstakling sem þjáist á einn eða annan hátt eða einstakling sem verður fyrir þeim 

verknaði sem einelti er.  

Óöryggi er stærsta einkenni þolenda. Þolendur verða hræddari, viðkvæmari og 

varkárari en önnur börn. Þessir einstaklingar stríða ekki og eru oft í eðli sínu mótfallnir 



18 

ofbeldi á einn eða annan hátt. Þeir sem verða fyrir andlegu einelti verða fyrir alveg sömu 

áhrifum og þeir sem verða fyrir líkamlegu einelti. Einstaklingurinn upplifir sig oft þannig að 

eineltið sé honum sjálfum að kenna og getur upplifað mikla og sára sjálfsásökun vegna 

þess hvernig komið er fyrir honum. Þolendur eineltis eru í mörgum tilfellum með lélega 

sjálfsmynd, líta niður á sig, eru einmana í skólanum og eru þar af leiðandi vinafáir (Guðjón 

Ólafsson, 1996). Þolendur eineltis eru í raun fjölmennur nemendahópur sem oft er 

vanræktur og eru margir þolendur eineltis árum saman. Það þarf ekki frjótt ímyndunarafl 

til að ímynda sér hvernig tilfinningarnar eru ef skólagangan einkennist af miklum óöryggi, 

ótta og slæmri sjálfsmynd. Það kemur því ekki á óvart að þolendur séu með brotna 

sjálfsmynd sem leiðir til þeirrar hugsunar að sjálfsvíg sé eina leiðin út úr þessum ógöngum 

sem einstaklingurinn er að ganga í gegnum. 

Talið er að ítrekaðar árásir, líkamlegar og andlegar, leiði til þess að þolandinn sé 

álitinn ómerkilegur einstaklingur sem sækist í að verða fyrir neikvæðu aðkasti. Þetta getur 

leitt til þess að gerandinn finni fyrir minni sektarkennd í garð þolanda síns og getur að 

vissu leyti útskýrt hvers vegna aðrir einstaklingar grípa ekki inn í aðstæður þegar 

þolandinn er tekinn fyrir (Olweus, 2005). 

Rannsóknir hafa leitt í ljós fylgni milli þess að vera þolandi eineltis og ýmissa 

vandkvæða, svo sem líkamlegra, félagslegra og jafnvel alvarlegrar andlegrar vanlíðunar 

(Ársæll M. Árnason og Þóroddur Bjarnason, 2012). Afleiðingar eineltis fyrir þolendur eru 

til dæmis auknar fjarvistir í skóla, einbeitingarhæfni skerðist, sjálfstraust fer minnkandi og 

sjálfsmynd verður léleg, þeir upplifa höfnunartilfinningu í félagahópnum, vinaleysi, 

einmanaleika og félagsfælni (Olweus, 2006).  

Rannsóknir sýna fram á sterk tengsl milli eineltis og sjálfsvígshugleiðinga, 

sjálfsvígstilrauna og sjálfsvíga (Bryndís Björk Ásgeirsdóttir, Inga Dóra Sigfúsdóttir og 

Þóroddur Bjarnason, 2002; Rigby, 1997). Sjálfsvíg er alvarlegasta afleiðing eineltis. Jóna 

Hrönn Bolladóttir sóknarprestur heldur utan um sjálfshjálparhóp ungs fólks sem hafa 

verið þolendur eineltis. Hópurinn ber nafnið Gleym mér ei. Jóna Hrönn segir rannsóknir 

sýna fram á að alltof hátt hlutfall þolenda eineltis séu í sjálfsvígshugleiðingum. Hún bendir 

á að töluverður hluti þolenda þrói með sér geðræna kvilla, svo sem anorexíu og búlemíu, 

og að stór hluti þolenda hafi leiðst út í eiturlyfjaneyslu (Jóna Hrönn Bolladóttir, 2003). 

Þolendur bregðast alla jafna við eineltinu á margvíslegan hátt en þó eru fyrstu 

viðbrögðin oft svipuð. Fyrstu viðbrögð eru oftast nær þau að þolandi grætur og finnur 

fyrir mikilli vanmáttarkennd, óréttlætis og miklum ótta. Töluverðar líkur eru á að 

þolandinn finni fyrir mikilli reiði ef eineltið ágerist. Algengt er að þolandi ákveði að best sé 

að láta lítið fyrir sér fara og fjarlægist þar af leiðandi aðra (Guðjón Ólafsson, 1996).Það 

kemur því ekki á óvart að rannsóknir sýna fram á að þeir einstaklingar sem lagðir eru í 

einelti upplifi hræðslu, öryggisleysi og mikla andlega vanlíðan sem getur leitt af sér 

líkamlega vanlíðan (Sharp og Smith, 2000).  

Æskan og unglingsárin er sá tími sem er hvað mikilvægastur fyrir myndun 

sjálfsmyndar einstaklingsins. Þetta er tímabil þar sem börnin fara skynja sig sjálf og telja 

að aðrir skynji sig á sama hátt (Þórhildur Líndal, 2003). Þolandi eineltis greinir frá 

brenglaðri sjálfsmynd í kjölfar grófs eineltis: 

   Ég fór að trúa því sem sagt var um mig þó ég vissi innst inni að 

   það væri vitleysa. Maður fer að trúa ýmsu ef það er sagt nógu 

   oft. Ég fór til dæmis að trúa því að ég væri feit – sem hafði  

   þær afleiðingar að ég fitnaði. Sjálfsmynd mín var sem sagt í 

   molum og þó mér hafi tekist að byggja hana upp að mestu  

   leyti þá á þetta eftir að sitja í mér alla ævi. Þessi útskúfun í  

   skóla varð þess valdandi að ég hef ekki eins mikla félagslega 

   færni og ella. (Helga Kolbeinsdóttir, 2003, bls. 91)  

Í þessum kafla hefur komið fram hve alvarlegt einelti er og hversu afdrifaríkar afleiðingar 

það hefur fyrir þolendur en einnig gerendur. Brýnt er því að grípa inn í strax og einelti 

lætur á sér kræla en svo virðist sem það hafi ekki alltaf tekist nógu vel. Þá vaknar sú 

spurning hvers vegna ekki er gripið strax inn í einelti. Gæti ástæðan verið sú að einelti er 

falið? 

3 Er einelti falið? 

Mikilvægt er að einelti sé uppi í þeirrar þjóðfélagsumræðu sem á sér stað hverju sinni. Því 

er mikilvægt að skoða hvort einelti sé falið og ef það er falið, hvernig það sé falið.  

3.1 Að segja frá 

Algengt er að börn segi ekki frá einelti sem þau verða fyrir (Olweus, 1993; Smith, 2001). 

Talið hefur verið að birtingarmyndir eineltis hafi einhver áhrif á það hvort börn segja frá 

eineltinu eða ekki. Þá sérstaklega í ljósi þess hvernig þolandinn bregst við þeirri árás sem 

hann verður fyrir (Ladd og Ladd, 2001; Newman, Murray og Lussier, 2001). Í rannsókn 

Cornell og Unnever (2004) var skoðuð fylgni milli þriggja birtingamynda: beins, óbeins og 

félagslegs eineltis, og þess hvort birtingarmyndirnar hefðu einhver áhrif á hvort börn 

segðu frá eineltinu eða ekki. Niðurstöður rannsóknarinnar leiddu í ljós að þau börn sem 

urðu fyrir langvarandi líkamlegu einelti, sem fellur undir beint einelti, voru líklegri en 

önnur til að segja frá eineltinu. Út frá þessum niðurstöðum rannsóknar Cornell og 

Unnever (2004) má ætla að samband milli birtingarmynda þess og hvort börn segi frá sé í 

raun sterkast fyrir beint einelti. Óbeint einelti er ekki eins sýnilegt og beina eineltið. Þá ná 

bæði gerendur og þolendur að fela eineltið upp að vissu marki í langan tíma (Roland og 

Vaaland, 2003).  

Sterkustu áhrifaþættir þess að barn segi frá eineltinu eru tveir; skólaumhverfið og 

fjölskylduaðstæður (Cornell og Unnever, 2004). Talið er að börn sem eiga í góðum 

samskiptum við foreldra sína og fá eðlilegt eftirlit þeirra, séu líklegri til að þróa með sér 

traust til foreldra sinna sem og annarra fullorðinna einstaklinga. Talið er að þau eigi þar af 

leiðandi árangursríkari samræður við fullorðna og séu þá líklegri til að segja frá ef þau 

verða fyrir einelti (Curnell og Unnever, 2004). 

Þó eru margar ástæður fyrir því að börn segja ekki frá því einelti sem þau verða fyrir. 

Þau eru hrædd við hefnd ef þau segja frá og sérstaklega ef þau þekkja gerandann (Felson, 

2002). Önnur ástæða þess að börn segja ekki frá er sú að ef þau búa við þvingaða 

uppeldishætti, svo sem ógnandi samskipti og mikla reiði foreldra minnka líkurnar töluvert 

á því að barnið segi frá eineltinu (Duncan, 1999). Þriðja ástæðan er sú að börn eru 

ólíklegri að segja frá eineltinu ef þau telja að skólinn muni ekki gera neitt í málunum 

(Curnell og Unnever, 2003). Til þess að átta sig betur á því hversu lítið hefur breyst ,hvað 

varðar þriðju ástæðuna þá leiddi rannsókn Olweusar, sem framkvæmd var 1983, í ljós að 

65% nemenda þess barnaskóla og 85% nemenda eldri deilda grunnskólans sögðu að 

bekkjarkennarinn hefði ekki gert neitt til að stöðva einelti sem átti sér stað. Tekið var fram 

að þetta væri auðvitað misjafnt milli skóla og kennara en heildarniðurstaðan væri þó engu 

að síður þessi. Rannsóknin leiddi einnig í ljós að meirihluti nemenda, allt að 55% yngri 

nemenda sögðu foreldra sína vita af eineltinu. Aftur á móti voru einungis 35% nemenda 

eldri deilda grunnskólans sem sögðu foreldra sína vita af eineltinu sem það varð fyrir 

(Guðjón Ólafsson, 1996). Þetta eru gamlar rannsóknir en engu að síður er hægt að 

yfirfæra niðurstöður þeirra yfir á fjölda tilkynninga eineltismála í dag. Fjórða ástæðan er 

sú að ef börnin telja að bekkjarkennarinn viti af eineltinu, en hann gerir ekkert í málunum, 

er það þess valdandi að börnin finna lítinn hvata til að leita hjálpar hjá skólastjórnendum 

(Cornell og Unnever, 2003). 

Rannsókn Fekkes, Pijpers og Verloove-Vanhorick (2005) leiddi í ljós að allt að 

helmingur þeirra barna sem verða fyrir einelti segja ekki frá upplifun sinni og aðstæðum. Í 

rannsókninni gáfu börnin upp þá ástæðu að þau kenndu sjálfum sér um hvernig fyrir þeim 

var komið og skömmuðust sín. Börnin eru því oft ekki í stakk búin að segja frá, sérstaklega 

ef þau verða fyrir óbeinu einelti (Guðjón Ólafsson, 1996). Dæmi um aðstæður sem 

skapast þar sem börn segja ekki frá eineltinu koma frá tveimur þolendum eineltis sem 

deila reynslu sinni í bók Svövu Jónsdóttur, Hið þögla stríð – einelti á Íslandi. Frásagnir 

þeirra gefa góða innsýn í huga þolenda.  

Birna Pála Rúnarsdóttir (2003) bjó á landsbyggðinni. Hún hóf nám við nýjan 

grunnskóla þegar hún var fjórtán ára gömul og bjó á heimavist. Hún var lögð í einelti á 

hverjum degi af bekkjarsystur sinni, tveimur bekkjarbræðrum og tveimur stelpum sem 

voru ári eldri en hún sjálf. Hún upplifði sig aldrei sem hluta af hópnum. Sú tegund eineltis 

sem Birna Pála varð fyrir er óbeint einelti. Henni var sagt að hún væri ljót og liti út eins og 

Gremlins sem sat lengi í henni. Ein af stelpunum sem lögðu Birnu Pálu í einelti bauð öllum 

krökkunum á heimavistinni, nema Birnu Pálu, inn í herbergið sitt síðasta kvöld vetrarins og 

er þetta tilvik eitthvað sem Birna Pála telur sig seint ef nokkurn tímann gleyma. Birna Pála 

hafði þetta um það að segja: 

   Hún hafði sagt krökkunum að hún vildi ekki að ég kæmi. 

   Þetta sýndi mér að ég var engan veginn velkomin í hópinn 

   og þetta sat í mér. Ég var algjörlega útilokuð og tók það  

   mjög nærri mér. (Birna Pála Rúnarsdóttir, 2003, bls. 54) 

 

Birna Pála glímdi við ýmsar afleiðingar eineltisins fram eftir aldri. Hún segir að foreldrar 

sínir hafi skynjað að henni liði illa en hún hafi svarað móður sinni „Þetta er allt í lagi, mér 

líður vel“ (Birna Pála Rúnarsdóttir, 2003, bls. 54). Birna Pála átti erfitt með að viðurkenna 

fyrir sjálfri sér að hún væri þolandi eineltis og skammaðist sín fyrir það. Hún fór með 

tímanum að trúa því að það væri rétt það sem krakkarnir voru að segja við og um hana. 

Birna Pála glímdi við skapofsaköst sem bitnuðu á fjölskyldumeðlimum og móðir hennar 

skarst oftar en ekki í leikinn og bitnuðu því skapofsaköstin og aðrar afleiðingar eineltisins 

lang oftast á móður hennar.  

Arnar Emil var lagður í gróft einelti í grunnskóla og segir að skólinn hafi reynt að taka á 

málunum en hafi ekki tekist nógu vel til. Þegar Arnar Emil var 7 ára var hann hættur að 

vilja fara í skólann og foreldrar hans vissu ekki hver ástæðan fyrir því væri. Móður hans 

þótti þetta mjög skrítið hjá svo ungu barni og lagði þá markvisst meiri áherslu á að þau 

mæðgin gætu talað saman í rólegheitum um alla hluti til þess að reyna fá Arnar Emil til að 

opna sig og segja frá sinni vanlíðan. Arnari Emil leið vel eftir þessi samtöl við móður sína 

en sagði hins vegar móður sinni ekki frá eineltinu og kvartaði aldrei undan neinu sem 

tengdist skólanum. Seinna kom Arnar Emil grátandi heim úr skólanum. Eldri systir hans 

var heima og huggaði hann. Arnar Emil sagði systur sinni hvað hefði gerst í skólanum en 

tók þó skýrt fram að hann vildi ekki segja foreldrum sínum frá því, og bað systur sína um 

að segja foreldrum þeirra ekki frá. Systir hans varð þó ekki að bón hans og sagði foreldrum 

þeirra frá því sem Arnar Emil sagði henni. Foreldrarnir ræddu við Arnar Emil sem leysti 

loks frá skjóðunni eftir miklar umræður um að hann þyrfti hvorki að verða hræddur við 

viðbrögð foreldra sinna og hann hefði ekkert til að skammast sín fyrir (Bergdís Jónsdóttir, 

2003). Upplifun Birnu Pálu og Arnars Emils er meðal annars í samræmi við niðurstöðu 

rannsóknar Fekkes o.fl. (2005) þar sem kemur fram að börn eru treg við að segja frá 

eineltinu.  

Þau börn sem eru líklegust til að segja frá því einelti sem þau verða fyrir eru yngri 

nemendur grunnskólanna, frá og með 1. og upp í 4. bekk. Þau eru líklegri til að láta 

kennarann sinn vita af eineltinu frekar en jafnaldra sína (Cornell og Unnever, 2004). Eldri 

börn eru ólíklegri til að segja frá einelti sem þau verða fyrir (Byrne, 1999) og eru tregari til 

að segja fullorðnum frá. Ætla má að eldri börn séu ólíklegri til að segja frá vegna þess 

hversu sterk löngun þeirra getur orðið til að verða sjálfstæður einstaklingur og einnig hafa 

þau áhyggjur af stöðu sinni innan jafningjahópsins. Því telja þau það vera skynsamlegra að 

reyna taka á eineltinu sjálf án allrar aðstoðar (Smith, Shu og Madsen, 2001). Stúlkur eru 

taldar líklegri til að segja frá heldur en drengir (Kochenderfer-Ladd og Skinner, 2002). Börn 

telja sig oft ekki hafa neinn hag í því að segja frá eineltinu, sérstaklega ekki kennurum. Þau 

upplifa viðbrögð kennarans oft árangurslítil og í einhverjum tilfellum árangurslaus og 

upplifa sig meira einangruð en þau voru áður en þau sögðu frá eineltinu (McGrath, 2007). 

Algengt er að börn segi ekki frá eineltinu sem þau verða fyrir og ná ef til vill að fela 

eineltið upp að vissu marki. Því er afar mikilvægt að almenningur sofni ekki á verðinum því 

hvert tilvik er einu tilviki of mikið.  

3.2 Hvar á einelti sér einna helst stað? 

Samkvæmt Olweus (1993) er mikilvægasti liðurinn í að vinna gegn einelti að líta ekki ekki 

framhjá eineltistilfellum heldur bregðast við þeim. Ef grípa á til viðeigandi aðgerða þegar 

eineltismál koma upp er mikilvægt að vita hvar og hvernig einelti fer fram. Ein besta leiðin 

til að koma auga á einelti er sú að þekkja birtingarmyndir þess og leitast eftir einkennum í 

fari mögulegs þolanda (McGrath, 2007). 

Fræðimenn hafa sýnt fram á að mesta hættan á að verða fyrir einelti sé í skólanum enda 

eiga flest tilfelli eineltis sér stað þegar börn eru staðsett meðal fullorðinna (Smith, 2006) 

sem eru ef til vill ekki nógu vakandi fyrir einkennum eineltis (Fekkes o.fl. 2005). 

Rannsóknir hafa sýnt fram á að skólinn er tilvalinn staður fyrir einelti (Olweus, 2005) 

og að einelti eigi sér stað hátt í 75% tilvika á skólatíma (Guðjón Ólafsson, 1996). 

Rannsóknir á vegum Olweusaráætlunarinnar frá 2002 og 2003 sýna fram á að einelti var 

mest í frímínútum og á göngum skólans, þar sem lítið eftirlit er oft á tíðum. Lítil sem engin 

breyting var á milli ára (Olweus, 2006). Niðurstöður rannsókna Þorláks H. Helgasonar, sem 

framkvæmd var árið 2005, sýna nánast sömu niðurstöður og rannsóknirnar sem 

framkvæmdar voru nokkrum árum áður, 2002 og 2003, varðandi staði þar sem einelti er 

framkvæmt en í ljós kom að einelti sem átti sér stað á leið úr og í skóla aukist (Olweus, 

2005). Skólagangan á að vera lærdómsrík og skemmtileg en á sama tíma krefjandi en þrátt 

fyrir allt að þá er hluti barna sem verður fyrir einelti frá því í byrjun 1. bekkjar. Barnið sem 

verður fyrir einelti upplifir að skólinn sé ógnandi og erfitt verður fyrir barnið að aðlagast 

(Kochenderfer og Ladd, 1996). Ef börnum á bæði að ganga og líða vel í skólanum verða 

þau að finna fyrir öryggi þar. Ef þau upplifa hræðslu eða ógn eru litlar líkur á að þau muni 

læra með skilvirkum hætti (Bullock, 2002).  

Skólalóðin er það svæði sem mestar líkur eru á að einelti eigi sér stað og er því kallað 

hættusvæði (Sharp og Smith, 2000). Sharp og Smith (2000) telja að eftirlit í frímínútum 

falli oft í hluta skólaliða sem eru í mörgum tilfellum alltof fáir. Líklegt má telja að þetta sé 

ein ástæða þess að einelti á skólalóðinni geti farið framhjá starfsfólki skólanna. Þeir telja 

að eineltismálum myndi fækka að einhverju leyti ef skólaliðum yrði fjölgað (Sharp og 

Smith, 2000). Í skólum eru mismunandi og ólíkir staðir þar sem einelti er framið, og 

gerendur velja sér til að mynda oftar staði þar sem fullorðnir eru ekki að fylgjast með. 

Skólar eru þó með mismunandi og ólíka staði þar sem einelti er framið, gerendur velja sér 

til að mynda oftar staði en ekki þar sem fullorðinn er ekki að fylgjast með (McGrath, 

2007). 

Birtingarmyndir eineltis eru ekki alltaf nógu skýrar svo fólk áttar sig ef til vill ekki á því 

hvað sé að gerast í raun og veru. Foreldrar og sérstaklega kennarar eru oft á tíðum ekki 

nógu vakandi fyrir einkennum eineltis (Fekkes o.fl.2005). Ein besta leiðin til að koma auga 

á einelti er sú að þekkja birtingarmyndir þess og leitast eftir einkennum í fari mögulegs 

þolanda (McGrath, 2007). 

Algengast er að einelti sé framið á skólalóðinni og til þess að sporna við þeirri þróun 

að börnin finni sér nýja eftirlitslausa staði á skólalóðinni er nauðsynlegt fyrir starfsfólk 

skólans að geta komið auga á einelti um leið og stríðnin þróast út í einelti. Það gerum við 

meðal annars með því að þekkja birtingarmyndir þess. Hér á eftir verður fjallað um 

algengustu birtingarmyndir eineltis.  



25 

4 Birtingarmyndir eineltis 

Einelti birtist á ólíka vegu. Ástæður þess að mikilvægt er að vera vakandi fyrir einelti og 

þar af leiðandi birtingarmyndum og einkennum þess eru fyrst og fremst þær að hægt sé 

að byrja vinna í eineltismálum sem allra fyrst og þar af leiðandi að draga úr tíðni eineltis. 

Birtingarmyndir eineltis eru margvíslegar og hafa fræðimenn gert heiðarlegar tilraunir 

til að flokka einelti eftir því hvernig ofbeldi gerendur beita. Flokkarnir eru mismargir og fer 

allt eftir því hvaða fræðimenn eiga í hlut. Sumir fræðimenn skipta eða flokka einelti 

einungis í líkamlegt og andlegt ofbeldi (Roland og Vaaland, 2001; Sharp og Smith, 2000). 

Aðrir fræðimenn bæta við fleiri flokkum eins og munnlegu ofbeldi (Ericsson, 2001) og 

tilfinningalegu og efnislegu ofbeldi (Thompson, Arora og Sharp, 2001) og einelti byggðu á 

kynþáttafordómum (Harris, Petrie og Willoughby, 2002). Ekki eru mörg ár síðan enn ein 

birtingarmynd eineltis, rafrænt einelti, kom til sögunnar. Þar nota gerendur farsíma, 

tölvupóst, spjallþræði á netinu sem og SMS skilaboð til þess að koma óhróðri og hótunum 

á framfæri til þolenda sinna og oft í skjóli nafnleyndar. Þessi tegund eineltis er orðin 

nokkuð útbreidd, sérstaklega vegna góðs aðgengis og þekkingar barna og unglinga á 

tækninni (Roland, 2002).  

Rannsóknir hafa sýnt að kynin beita mismunandi aðferðum við að leggja í einelti. 

Stelpur beita frekar andlegu ofbeldi á meðan strákar beita líkamlegu ofbeldi (Bullock, 

2002; Rigby, 1997). Þær aðferðir sem stelpur beita eru ekki eins sýnilegar og aðferðir 

strákanna (Guðjón Ólafsson, 1996) og eru því töluverðar líkur á að einelti stelpna sé 

vanmetið (Bullock, 2002). Mikilvægt er að hafa þennan kynjamun í huga þegar vinna á 

með eineltismál. Því er mikilvægt að forvarnaráætlanir gegn einelti taki mið af því að 

kynin beita mismunandi aðferðum. 

Algengustu birtingarmyndir eineltis eru óbeint (andlegt) og beint einelti (líkamlegt). 

Líkamlegt einelti er sýnilegra en það andlega og felst í árásum á líkama einstaklings og þá 

til að mynda með barsmíðum, slagsmálum og spörkum, fellur allt þetta undir beint einelti. 

Andlegt einelti birtist í þeirri mynd að einstaklingur er skilinn útundan, honum eru send 

neikvæð skilaboð (Roland og Vaaland, 2003) og honum er neitað um aðgang að samfélagi 

jafningja. Þetta einelti fellur undir flokkinn óbeint einelti. Það hefur sýnt sig í gegnum árin 

að drengir nota oftar líkamlegt einelti en stúlkur (Guðjón Ólafsson, 1996). Það er þó ljóst 

að einelti er oftar en ekki hópfyrirbæri sem getur haft mismunandi áhrif á einstaklingana 

(Olweus, 2006). Hér verða teknar fyrir sex birtingarmyndir eineltis: beint einelti, óbeint 

einelti, rafrænt einelti, kynferðislegt einelti, kynþáttaeinelti og hópeinelti. 

4.1 Beint einelti 

Einelti hefur verið skipt meðal annars í beint og óbeint einelti (Olweus, 2005). Skýrt dæmi 

um beint einelti er þegar þolandinn verður fyrir mjög sýnilegum árásum. Til beins eineltis 

telst líkamleg píning eða árás, orð og athafnir sem sjást og heyrast. Hér getur þó verið um 

að ræða endurteknar líkamlegar árasir og áníðslu, niðrandi og særandi athugasemdir og 

aðdróttanir í garð þolanda eða einhvern sem honum er nátengdur (Guðjón Ólafsson, 

1996). Björkqist og félagar töldu að beint einelti væri algengast á yngri árum einstaklinga. 

Þeir töldu að líkamlegt ofbeldi væri algengast þegar börn hafa ekki þann hæfileika að geta 

tjáð sig nógu vel með orðum. Eftir því sem börnin eldast þróa þau með sér vandaðri og 

stærri orðaforða og eru þá talin vera líklegri til þess að beita óbeinu einelti, svo sem 

munnlegum niðurlægingum, gagngert til að ná stjórn á þolanda sínum (Í Scheithauser, 

Hagyer, Jugert og Petermann, 2006).  

Beint einelti og þar á meðal líkamlegt einelti er sú tegund eineltis sem flestir ættu að 

koma auga á og geta greint. Líkamlegir áverkar eru fyrr að hverfa heldur en þeir áverkar 

sem sálin verður fyrir. Einnig eru meiri líkur á því að fá aðstoð ef eineltið er sjáanlegt og 

heyrist (Guðjón Ólafsson, 1996). 

4.2 Óbeint einelti 

Til óbeins eineltis má telja þær athafnir að skilja útundan, hundsa og neita um aðgang að 

félagahópi, þ.e. andlegt einelti. Það hefur sýnt sig að stelpur nota frekar óbeint einelti 

heldur en strákar. Tala má um óbeint einelti sem munnlegt einelti en þá er tilgangurinn sá 

að valda öðrum einstaklingi þjáningu á einn eða annan hátt. Slúður, niðurlæging og stríðni 

teljast til munnlegs eineltis (Suckling, 2001).  

Önnur tegund óbeins eineltis er útilokun. Þá er þolandinn viljandi skilinn útundan, 

honum látið líða eins og hann sé ekki á staðnum og fær þar af leiðandi ekki að vera með í 

leikjum eða er settur í það hlutverk leiksins sem enginn annar vill vera í (Sukling, 2001).  

Ég varð fyrir lúmsku einelti því þetta var aldrei líkamlegt. 

Eineltið gekk út á að krakkarnir í skólanum gerðu mér grein 

fyrir því að ég væri þeim ekki samboðinn. (Páll Óskar Hjálmtýsson, 2003, bls. 

156) 

Segja má að andlegt einelti sé einnig munnlegt einelti, þar sem talgangurinn er að valda 

öðrum þjáningum, til dæmis með neikvæðu umtali og niðrandi athugasemdum (Suckling, 

2001). Þessi tegund eineltis er talin vera algengari á meðal stelpna þar sem styrkur þeirra 

er talinn liggja í munnlegu einelti. Stelpur eru taldar beita þessari tegund eineltis til þess 

að öðlast sem mesta athygli á meðal jafningja (Suckling, 2001) 

4.3 Rafrænt einelti 

Bæði netið og síminn eru oft nefnd þegar einelti berst í tal og hafa þessir miðlar opnað 

nýjan vettvang fyrir einelti. Rafrænt einelti er í sjálfu sér ekki frábrugðið öðrum 

birtingarmyndum eineltis. Einstaklingurinn verður fyrir neikvæðu áreiti annars staðar en í 

hefðbundnu einelti og á í töluverðum erfiðleikum með að verja sig (Belsey, 2005).  

Tilgangur gerandans er að valda þolanda sínum opinberri niðurlægingu (Hinduja og 

Patchini, 2011). Það sem flokkast getur sem rafrænt einelti er mjög margt, til að mynda að 

dreifa niðrandi slúðri um þolanda og að dreifa niðrandi myndum og myndböndum um 

þolanda á netinu (Hinduja og Patchini, 2011). Einnig flokkast hótanir um líkamlegt ofbeldi, 

um að skilja útundan og uppnefning sem rafrænt einelti (Price og Dalgeish, 2010).  

Bæði rafrænt og hefðbundið einelti inniheldur illgjarna hegðun einstaklingsins, 

endurtekningu og valdaójafnvægi. Kenningar hafa haldið því fram að rafrænt einelti sé 

viljandi og hugsað í þaula (Kiriakidis og Kavorua, 2010). Rafrænt einelti er mjög ólíkt 

hefðbundnu einelti. Gerandinn þarf ekki að horfast í augu við þolanda sinn, hann þarf 

hvorki að vera sterkur félagslega né líkamlega og enginn þarf að vita hver gerandinn er 

vegna þeirrar nafnleyndar sem netið bíður upp á. Einnig getur gerandi, vegna mikillar 

tækni, náð til þolanda síns hvar og hvenær sem er sólarhringsins. 

Kowalski og Limber framkvæmdu könnun árið 2007 sem náði til rúmlega 3.800 

grunnskólanemenda í Bandaríkjunum. Niðurstöður könnunarinnar sýndu að 11% barna 

höfðu orðið fyrir einelti með rafrænum hætti, að minnsta kosti einu sinni á síðustu 

mánuðum. Einnig kom í ljós að 4% þolenda voru einnig gerendur í rafrænu einelti. Það 

sem kom á óvart er að 7% nemenda voru bæði þolendur og gerendur. Tölvupóstar, GSM-

skilaboð og spjallsvæði voru algengustu aðferðirnar sem nemendur notuðu. Rafrænt 

einelti er í raun hinn fullkomni staður fyrir gerendur eineltis og kostur fyrir þá einstaklinga 

sem eru feimnir, félgasfælnir eða höfðu áður verið fórnarlömb ofbeldis (Kowalski og 

Limber, 2007). 

4.4 Kynferðislegt einelti og kynþáttaeinelti 

Kynferðislegt einelti er eitt afbrigði eineltis sem einkennist af klámfengnum teikningum, 

kynferðislegum tjáningum og einnig þegar bæði óviðeigandi og kynferðislegir brandarar 

eru sagðir um eða við þolandann (Suckling, 2001). Kynferðislegt einelti á sér oftast nær 

stað inni á heimilum þolandans eða gerandans og er gerandinn oftar en ekki karlmaður 

sem nákominn er barninu. Eðlilegt þykir að fylgjast vel með einkennunum en þau geta 

verið þó nokkur. Til að mynda er eitt einkenni um kynferðislegt einelti þegar barn sýnir 

kynferðislega hegðun, tjáir sig um kynlíf eða þegar teikningar barnsins fara að tengjast 

kynlífi og oft þeim athöfnum sem barnið sjálft hefur lent í (Suckling, 2001).  

Kynþáttaeinelti er þegar einhver er stimplaður öðruvísi en aðrir á neikvæðan hátt 

einungis vegna uppruna viðkomandi einstaklings. Miklir fordómar einkenna 

kynþátteinelti. Þau börn sem verða fyrir þessari tegund eineltis eru oft niðurlægð og þau 

látin finna að þau séu einskis virði og eru dæmd fyrir atburði sem þau tóku engan þátt í 

(Suckling, 2001).  

4.5 Hópeinelti 

Einelti er ekki eingöngu verknaður sem einn aðili beitir einhvern annan. Einelti er oft 

hópfyrirbæri með sérstökum einkennum og er í langflestum tilvikum stundað í 

grunnskóla. Þá kemur hópur barna eða unglinga saman og ákveður að taka einn 

einstakling fyrir og níðast á honum á einn eða annan hátt. Hópurinn er sterkari en einn 

gerandi og því litlar líkur á því að þolandinn nái að svara fyrir sig (Olweus, 2005). 

Samkvæmt Olweus (2005) er hópeinelti skipt niður í fjóra flokka, þeir eru; félagslegt 

smit, þröskuldar bresta, minni eintaklingsábyrgð og breytingar á þolanda.  

Félagslegt smit er þegar einstaklingar laðast að einhverju leyti að því vera þátttakandi í 

eineltinu og einstaklingurinn sem telst vera forystusauðurinn í eineltinu er vinsæll eða er 

einhver sem aðrir líta upp til. Þau sem leiðast á þessa braut eru oft óörugg með sig og 



29 

sækjast í hvaða athygli sem er, hvort sem hún telst vera jákvæð eða neikvæð. 

Þegar þröskuldar bresta er það afleiðing þess ef enginn utanaðkomandi, nemendur eða 

aðrir einstaklingar, reyna að stöðva eineltið sem leiðir til þess að gerandinn er ákveðinn 

sigurvegari yfir þolandanum. Það að þröskuldar bresta eða jafnvel lækka eykur líkur á því 

að þessir einstaklingar verði gerendur. Minni einstaklingsábyrgð er þegar einstaklingar 

sýna neikvæðu atferli áhuga og leiðast út á þá braut að finna minna fyrir ábyrgð og 

sektarkennd og taka þar af leiðandi þátt í eineltinu. Fjórði og síðasti flokkurinn eru þær 

breytingar sem verða á þolanda. Þær breytingar fela í sér að farið er að líta á þolandann 

sem ómerkilegan einstakling. Þetta getur leitt til þess að sektarkennd gerenda verður 

minni og útskýrir af hverju enginn af þeim sem er utanaðkomandi grípur inn í eineltið og 

kemur þar af leiðandi þolandanum ekki til bjargar. 

Hér hafa verið teknar fyrir birtingarmyndir eineltis eins og þær birtast á Íslandi og 

glögglega má sjá að einelti birtist okkur á ýmsan hátt. Algengustu birtingarmyndirnar eru 

beint og óbeint einelti. Í beinu einelti eru árásir á þolandann sýnilegar og er sú 

birtingamynd sem allflestir ættu að koma auga á. Óbeint einelti, öðru nafni andlegt 

einelti, er sú tegund sem er lúmsk og er þess valdandi að fólki þykir erfitt að koma auga á 

það. Stelpur eru taldar vera í meirihluta gerenda í óbeinu einelti þar sem þær eru taldar 

sækjast í athygli jafningja sinna með einni birtingarmynd óbeins eineltis, munnlegu einelti. 

Rafrænt einelti er heldur nýtt af nálinni og á upptök sín í rafræna miðla, netið og símann 

til dæmis. Rafrænt einelti er í sjálfu sér ekki frábrugðið öðrum birtingarmyndum eineltis 

en helsti munur rafræns eineltis og hinna birtingarmyndanna liggur í því að þolandinn 

verður fyrir neikvæðu áreiti annars staðar en í hefðbundnu einelti. Hópeinelti er enn ein 

birtingarmynd eineltis en þar er ekki einungis einn gerandi heldur eru þeir fleiri. 

Hópeinelti hefur ákveðin einkenni og er í flestum tilvikum stundað í grunnskólum landsins.  

5 Lokaorð 

Einelti hefur hlotið gífurlega athygli undanfarin ár, verðskuldaða athygli ef svo má að orði 

komast. Þrátt fyrir töluverðar framfarir í forvörnum og umræðu um alvarleika eineltis 

hérlendis hefur sjónum ekki verið beint nógu markvisst að birtingarmyndum eineltis og 

hvort einelti sé falið eða ekki. Samkvæmt Olweus er mikilvægasti liðurinn í að vinna gegn 

einelti sá að líta ekki framhjá eineltistilfellunum heldur að bregðast við þeim. En til þess 

að geta brugðist við tilfellunum á réttan og skilmerkilegan hátt er nauðsynlegt að þekkja 

birtingarmyndir eineltis til þess að geta greint á milli þess hvort um saklausa stríðni sé að 

ræða eða um einelti. 

Markmið verkefnisins er að vekja fólk til umhugsunar um einelti og aðstoða það við 

að vera betur í stakk búið að koma auga á einelti með því að þekkja birtingarmyndir þess 

og átta sig á því hvort einelti sé falið eða ekki.  

Rannsóknir hafa sýnt fram á að algengt er að þolendur eineltis segi ekki frá einelti sem 

þeir verða fyrir. Eineltið er því falið að vissu leyti þar sem þolandinn upplifir mikla skömm, 

hræðslu við geranda sinn og ef hann býr við þvingaða uppeldishætti foreldra. Hér að ofan 

hafa komið fram reynslusögur þolenda eineltis. Birna Pála var þolandi eineltis og upplifði 

mikla skömm og sagði ekki strax frá eineltinu. Arnar Emil var einnig þolandi eineltis. Hann 

upplifði mikla skömm og vildi alls ekki segja foreldrum sínum frá því eineltinu. 

Reynslusögur þessa tveggja einstaklinga styðja við fyrri rannsóknir sem sýna fram á að 

algengt sé að einelti sé falið vegna mikillar skammar þolenda.   

Birtingarmyndir eineltis eru sex talsins samkvæmt þeim heimildum sem notaðar voru 

hér og hafa rannsóknir leitt í ljós að birtingarmyndir hafa áhrif á hvort þolandi segi frá því 

einelti sem hann verður fyrir. Börn eru líklegust til að segja frá eineltinu ef þau hafa orðið 

fyrir langvarandi líkamlegu einelti. Leiða má líkur að því að börn séu líklegri til að segja frá 

eineltinu vegna þess hversu sýnileg sú birtingarmynd getur verið. Til að mynda er óbeint 

einelti oftar en ekki vel falið, vegna þess að árásirnar sem þolandinn verður fyrir eru ekki 

líkamlegar og því ekki eins sjáanlegar fyrir utanaðkomandi. Telja má að þolendur séu ekki 

líklegir til að segja frá eineltinu ef um óbeint einelti er að ræða vegna þess að þau hafa 

ekki sýnilegar sannanir til að rökstyðja framburð sinn. Enga áverka, heldur bara sárin á 

sálinni. 



31 

Í dag eru breyttir tímar. Nú virðast mun fleiri vera opna sig um eineltismál sem þeir hafa 

lent í og eru því góðar fyrirmyndir fyrir þá einstaklinga sem hafa ekki enn þorað að segja 

frá. Það eitt að fyrrum þolendur eineltis eru farnir að segja frá eineltinu í fjölmiðlum er 

hugrekki út af fyrir sig. Þessir einstaklingar eiga hrós skilið fyrir að stíga fram og opna þar 

með leið fyrir þau börn og ungmenni sem eru stödd mitt í aðstæðunum. Fyrir vikið upplifa 

þau vonandi að skömmina eigi þau ekki og verða tilbúin að láta vita af eineltinu.  

Algengast er að einelti eigi sér stað á skólatíma og því eru grunnskólar í góðri stöðu til 

þess að fræða bæði starfsfólk, foreldra og nemendur um birtingarmyndir eineltis. 

Fræðslan gæti átt sér stað sem kynning fyrir starfsfólk og foreldra á meðan fræðsla fyrir 

nemendur þarf að vera þannig að börnin skilji hana, að hún verði augljós og grípandi á 

sama tíma. Algengast er að gerendur leggi þolendur sína í einelti á göngum skólans, í 

frímínútum og á leið í og úr skóla. Skólalóðirnar eru misjafnar eins og þær eru margar og 

ekki er alltaf nógu margt starfsfólk til að sinna eftirliti á skólalóðinni. Gerendur velja sér 

staði þar sem eftirlit er lítið og jafnvel ekki neitt. Það er því mikilvægt að efla skólaliða og 

annað starfsfólk í eftirlit í frímínútum og dreifa fólki þannig að enginn staður lóðarinnar sé 

eftirlitsslaus. Beint einelti er algengast á skólalóðinni. Á göngum skólans er óbeint einelti 

algengara. Þar er ef til vill erfiðara fyrir skólaliða sem og annað starfsfólk skólans og 

nemendur að koma auga á, þar sem það er ekki eins áberandi og beint einelti. Skólar 

þurfa einna helst að vera vakandi fyrir birtingarmyndum eineltis á göngum skólans sem og 

skólalóðinni. Skólalóðin er ekki kölluð hættusvæði að ástæðulausu.  

Þolendur eineltis standa ekki jafnfætis öðrum nemendum skólans hvað varðar 

sjálfstraust, sjálfsálit og félagsfærni og því er mikilvægt að beina sjónum sínum að þessum 

nemendahópi. Ein af þeim leiðum til að auka ofangreinda þætti í fari þolenda er að 

rannsaka betur hvernig einelti birtist og hvernig við getum gert betur komið auga á það 

svo hægt sé að uppræta það. 

Titill verkefnisins á vel við innihald þess. Birtingarmyndirnar eru lúmskar og oft á 

tíðum faldar og mikilvægt að hafa þessa tilvitnun að leiðarljósi. 

 

„Ég varð fyrir lúmsku einelti, því það var aldrei líkamlegt.“ 

 (Páll Óskar Hjálmtýsson, 2003, bls. 156) 

